
Есімдері ешқашан өшпесін деп...

Бірлік ауылында соғысқа қатысқан ардагерлердің есімдері жазылған "Ер есімі - ел есінде" атты мәрмәр тақта орнатылды.
Бір минут үнсіздікпен есіл азаматтардың жарқын бейнелерін еске алғаннан соң еліміздің Гимні орындалып, салтанатты түрде ашылған мерекелік жиналысқа  Бірлік ауылының тайлы-тұяғы қалмай жиналды деп айтуға болады. Есләмбек  Қабдірашитұлы,  Төлеген Серікұлы,  Бейімбет Саятұлы, Өміржан Сейітжанұлы, Біржан Әбдірахманұлы, Әлібек Смағұлүлы,  Тимур Сапарұлы сияқты азаматтар мұрындық болған игі бастамаға ауыл тұрғындары  мен  шеттен келген жерлестер де түгел  атсалысты.
Шарада ардагер Жанахмет Сұрағановтың соғыстан өлеңмен жазған хаты оқылды. Сондай-ақ, ардақтыларымыздың Марат Ғайнуллин сияқты өнерпаз немерелері мен ауыл жастары дайындаған мерекелік концерт те көпшіліктің көңілінен шығып, қошеметке ие болды.
Бұл күні ауылда жасыл желектер отырғызылып, аруақтарға бағыштап Құран оқылып, ас берілді. Ұйымшылдықпен бірлесе жүзеге асырылған шараға ризашылықтарын білдірген қариялар мен ақжаулықты аналар бата-тілектерін жаудырып жатты.
Тағылымы мен тәрбиелік мәні зор осындай шаралар аталмыш мерейтой аясында Есіл ауданының Мәдөниет, Тауағаш, Николаевка, Петровка сияқты елді мекендерінде де өтті.

